
   Мĕншĕн касрĕç манăн çуната,

Кам хăрарĕ эпĕ вĕçесрен?

Кам ытла хуçаланать кунта,

Кам хăрать çĕршыв çĕкленесрен?



«Эпĕ мар» та «Эпĕ мар!» тесе,

Шавлашаççĕ тĕрлĕ пуянсем,

Çавăнтах тата пуяс тесе,

Çаратаççĕ çĕршыва хăйсем.



Тĕрлĕрен политиксем çӳлте

Тем тĕрлĕ шавлаççĕ ушкăнпа.

Эх, ларасчĕ те вĕсен килте,

Е кăшт канашласчĕ халăхпа.



Вĕлереççĕ выçă çынсене,

Ваттисемшĕн тамăк çĕршывра;

Пусмăрлаççĕ хĕр-пикесене,

Ачасем йĕреççĕ урамра.



Ах, ытла та халăх нушара,

Никама никам илтмест паян.

Путсĕрсем лараççĕ çав влаçра,

Вĕсене çитмест хура ылхан.



Мĕншĕн атте турă тӳперен

Курман пек пулать-ха çаксене?

Шалчи хăçан тулĕ путсĕрсен,

Мĕншĕн çĕр çăтмасть-ха вĕсене?!



Çук, шанатăп: терĕслĕх пурах!

Путсĕрсен шалчи, ак, тулатех.

Иртĕхеймĕ ĕмĕрех хурах,

Халăх куççуль тăкмĕ ĕмĕрех.



Кар! çĕкленĕ вăйлă тăвăл пек,

Аçа çапнăн çапĕ вĕсене.

Усалсен çак путсĕр тĕнчине.

Кайĕ юхтарса çурхи шыв пек.

